Layangé rasul Paulus marang

pasamuan nang kuta Korinta
Layang nomer siji

Pembukakan lan pamuji slamet

1 1-2Para sedulur, iki layang sangka
nggonku, Paulus, sing dipanggil
karo Kristus Yésus dadi rasulé lan
uga sangka sedulur Sostenées, marang
pasamuané Gusti Allah nang kuta
Korinta. Kowé kabéh wis dipilih dadi
umaté Gusti Allah sing sutyi, jalaran wis
dadi siji karo Kristus Yésus, bareng karo
sedulur kabéh nang endi waé, sing pada
memuji Yésus Kristus, Gustiné wong-
wong lan Gustiné awaké déwé.
3Muga-muga Gusti Allah Bapaké
awaké déwé lan Gusti Yésus Kristus
ngedunké kabetyikané lan katentremané
marang kowé kabeh.

Kasugihan ing Gusti Yésus Kristus

4Para sedulur, aku ora lerén enggonku
maturkesuwun marang Gusti Allah
kanggo kowé, awit Dekné ngétokké
kabetyikané marang kowé, sakwisé
kowé dadi siji karo Kristus Yésus.
5Enggonmu dadi siji karo Dékné kuwi
marakké kowé bisa sugih ing prekara
apa waé, ya sugih ing tetembungan lan
uga sugih ing kaweruh. 67 Piwulangé
awaké déwé marang kowé bab Kristus
wis mantep ing atimu, mulané, ing
sakjeroné ngarep-arep tekané Gusti
Yésus Kristus kowé ya ora kekurangan
apa-apa blas bab kapinteran-kapinteran
pawehé Roh Sutyi. 8 Gusti uga bakal
ngréwangi kowé, supaya kowé bisa
kuwat terus tekan enték-entékané lan
supaya mbésuk, nék Gusti Yésus Kristus

teka ngrutu manungsa, kowé kabéh
bisa ketemu tanpa salah. °Gusti Allah
pantyen kenéng dijagakké tenan. Dékné
sing manggil kowé, supaya kowé bisa
urip dadi siji karo Anaké, yakuwi, Yésus
Kristus, Gustiné awaké déwé.

Pada dadia siji ing pikiran

10Para sedulur, kejaba sangka kuwi
mau kabeh aku nduweéni tembung liyané
marang kowé! Ing Jenengé Gustiné
awaké déwé Yésus Kristus aku nyuwun
tenan marang kowé kabéh, mbok aja
pada eéngkel-engkélan lan séjé-séjé
pinemuné ngono. Mbok pada nunggala
dadi siji ing pikiran lan ing kekarepan
enggonmu pada nurut Gusti. 11 Keneng
apa aku kok ngomongké bab iki marang
kowé? Jalaran eénéng sedulur-sedulur
sangka brayaté sedulur Kloé ngomongi
aku, jaréné nang tengahmu énéng sing
pada tukaran. 12Jaréné énéng sing
ngomong: “Aku melu rasul Paulus,”
liyané ngomong: “Aku melu Apolos,”
liyané menéh ngomong: “Aku melu rasul
Pétrus” lan uga eénéng sing ngomong:
“Aku melu Kristus.”
13Para sedulur, mbok dipikir sing
apik! Apa Kristus mulangi nék sing
nurut Dékné kuwi kuduné séjé-séjé
lan déwé-déwé? Lak ora ta? Apa sing
dipenténg mati nglabuhi kowé kuwi
rasul Paulus? Apa kowé kuwi dibaptis
supaya dadi muridé rasul Paulus? Lak
ora ta?
14Mulané aku ya maturkesuwun
marang Gusti Allah, ndilalahé aku

ya ora mbaptis sapa-sapa sangka
pasamuanmu, kejaba namung sedulur
Krispus lan sedulur Gayus. 1>Dadiné

ya ora énéng sing bisa ngomong nék
mbiyén pada dibaptis supaya dadi
muridku. 160 ya, aku lali, aku kélingan
nék aku mbaptis sedulur Stéfanus sak
brayaté mbarang. Nanging sak ngertiku
aku wis blas ora mbaptis sapa-sapa
meneh. 17 Para sedulur, Kristus ora
ngongkon aku mbaptis wong, nanging
Deékné ngongkon aku nggelarké kabar
kabungahan. Enggonku mulangké kabar
kabungahan iki ya ora nganggo tembung
sing abot-abot, ora manut kapinterané
manungsa. Awit nék njagakké
kapinterané manungsa, tibaké enggoné
Kristus mati nang kayu penténgan ya
ora éneéng ajiné blas.

Patiné Kristus nang kayu penténgan
kuwi ngétokké nék kapinterané
manungsa ora énéng tegesé

18Para sedulur, kanggo wong sing

mlaku ing dalan sing njujuk nang
karusakan kabar bab patiné Kristus
nang kayu penténgan kuwi ora énéng
tegesé. Nanging kanggo awaké déwé
sing nampa keslametan, kabar iki dadi
kekuwatané Gusti Allah. ®Nang Kitab
Sutyi Gusti Allah wis ngomong ngéné:

“Aku bakal mbuyarké

kaweruhé wong pinter

lan pangertiné

bakal tak lebur.”
20 Dadiné, nang endi kapinterané
wong sing nduweni kaweruh? Nang
endi kapinterané sing tukang mikir
ing jaman saiki? Gusti Allah lak wis
ngomong ta nek kapinterané manungsa
kuwi ora énéng tegesé.

21 Awit sangka kaweruhé, Gusti Allah

wis netepké, supaya manungsa ora
bisa kenal marang Gusti Allah sangka
kapinterané déwé. Malah, Gusti Allah
wis netepké ngekeki slamet marang
wong sing pretyaya marang kabar sing
digelarké, kabar sing diarani ora éneng
tegesé karo manungsa. 22Wong Ju pada
kepéngin weruh mujijat, wong Grik

pada nggoléki kaweruh. 23Nanging
kanggo awaké déwé, awaké déwé
malah ngabarké bab Kristus sing
dipenteng. Kanggo wong Ju kabar
iki dadi sandungan lan kanggo wong
Grik kuwi kabar sing ora énéng tegesé.
24Nanging kanggo wong sing wis
dipanggil karo Gusti Allah ora dadi
sebab wong Ju apa wong Grik, Kristus
kuwi kwasané lan kaweruhé Gusti
Allah. 25 Awit penggawéané Gusti Allah,
sing kétoké bodo, wujuté luwih jeru
tenimbang kaweruhé manungsa lan
penggawéané Gusti Allah sing kétoké
ora énéng kekuwatané, malah luwih
rosa tenimbang kekuwatané manungsa.
26PPara sedulur, mbok pada éling
ta dongé kowé dipanggil karo Gusti
Allah. Ora okeh sing kenéng diarani
wong pinter apa wong gedé pangkaté
apa wong gedé lairané 2 Nanging Gusti
Allah malah milih wong sing dianggep
bodo karo wong jagat kéné, kanggo
ngisinké wong sing pinter. Semono
uga Gusti Allah milih wong sing nang
jagat kéné kétoké ringkih, kanggo
ngisinké wong sing rosa. 28 Pantyen,
sing dianggep tyilik lan ora énéng
tegesé, sing dianggep ora énéng ajiné
nang jagat kéné, yakuwi ngalahké
apa sing dianggep énéng ajiné karo
jagat. 2Dadiné ora énéng wong sing
bisa gemunggung nang ngarepé Gusti
Allah. 3°Nanging kowé wis didadekké
siji karo Kristus Yésus karo Gusti Allah
lan Dékné wis ndadekké Kristus dadi
kaweruhé awaké déwé. Kristus wis
ngrukunké awaké déwé karo Gusti
Allah lan Dékné sing marakké awaké
déwé bisa urip sing sutyi lan Dékné
sing ngluwari awaké déwé sangka dosa,
supaya awaké déwé bisa urip karo Gusti
Allah slawas-lawasé. 31 Nang Kitab
ya wis ketulis ngéné: “Sapa sing arep
gemunggung, apik nék ngegungké apa
sing wis ditindakké karo Gusti Allah.”

2

Bab Kristus sing dipenténg

1Para sedulur, mbiyén dongé aku
teka nang nggonmu ngabarké

pituturé Gusti Allah sing mauné
disimpen, aku ora nganggokké tembung
sing duwur-duwur apa tembungé

wong pinter. 2Awit, suwéné aku nang
tengahmu, aku pantyén wis nduweni
kekarepan ora mikirké apa-apa menéh
kejaba Gusti Yésus Kristus, ya Gusti
Yésus Kristus sing dipenténg. 3Kuwi
jalarané aku ora bisa apa-apa sangka
kapinteranku déwé. Wediku lan
sangsiku nék aku sampek ora ngétokké
kekarepané Gusti Allah, nanging
ngétokké pikiranku déwé. 4Mulané
enggonku mulangi lan nggelarké
pituturé Gusti ya ora nganggo tembung
sing duwur-duwur ngegulké kapinterané
manungsa, ora, nanging nganggo
tembung sing ngétokké kwasané Rohé
Gusti Allah. 5Dadiné pretyayamu ora
gumantung ing pangertiné manungsa,
ora, nanging ing pangwasané Gusti
Allah.

Kaweruh sing sangka Gusti Allah

6Para sedulur, senajan ngono, aku uga

ngomongké bab kaweruh, nanging karo
wong-wong sing wis mateng pengandelé.
Ora kaweruh sing sangka donya apa
kaweruhé para pangwasa sing ngwasani
jagat sing arep rusak iki. 7Kaweruh sing
tak omong iki kaweruh sing sangka
Gusti Allah, yakuwi kaweruh simpenan
sing manungsa ora ngerti. Nanging
kawit Gusti Allah molai nggawé jagat,
Dekné wis nduwé gagasan mberkahi
awaké déwé nganggo kaweruh iki. 8Para
pangwasa nang jagat iki ora énéng sing
ngerti bab kaweruh sing sangka Gusti
Allah iki. Semunggoné ngerti ngono
mesti wong-wong ora maténi Gusti nang
kayu penténgan, Gusti sing gedé déwé
kwasané. Nanging pantyén ya wis
ketulis nang Kitab ngéné:

“Mripat durung tau weruh,

kuping durung tau krungu

lan ati durung tau mikir blas,

ya prekara-prekara kuwi

sing wis dityawiské

karo Gusti Allah

kanggo wong

sing trésna marang Dékné.”
10para sedulur, Gusti Allah mbukakké
kaweruh simpenan iki kanggo awaké
déwé lantaran Roh Sutyi. Roh Sutyi
kuwi njajahi sembarang, uga sembarang
sing disimpen jeru karo Gusti Allah.
11Kaya enggoné namung rohé manungsa
déwé sing ngerti isiné atiné manungsa,
mengkono uga Roh Sutyi mangerténi
pikirané Gusti Allah. 12Para sedulur,
awaké déwé iki ora nampa roh sing
sangka donya, ora, nanging awaké déwé
nampa Rohé Gusti Allah. Dadiné awaké
déwé bisa ngerti bab sembarang sing
wis dikekké marang awaké déwé karo
Gusti Allah.

18Mulané, nek aku ndunung-

ndunungké bab pituturé Gusti Allah
marang wong-wong sing nduweni
Rohé Gusti Allah, aku ora nganggo
kapinterané manungsa, ora, nanging
aku manut piwulangé Rohé Gusti Allah.
14Wong sing ora dikwasani karo Rohé
Gusti Allah ora bisa nampa lan ngerti
marang prekara-prekara sing sangka
Rohé Gusti Allah. Mikiré kuwi ora
énéng tegesé, awit bisané ngerti namung
nék dikwasani karo Rohé Gusti Allah.
15Wong sing dikwasani karo Rohé Gusti
Allah kuwi ngerti sembarang, nanging
ora éneng wong sing bisa njajahi dekné.
16Nang Kitab wis ketulis ngéné:

“Sapa sing bisa mangerténi

pikirané Gusti?

Sapa sing bisa mulangi Dekné?”
Nanging awaké déwé ngerti pikirané
Kristus.

Rasul Paulus lan Apolos
namung peladéné Kristus

1Para sedulur, aku tak blaka waé!

Aku ora bisa rerembukan karo
kowé kaya wong sing wis nduwé Rohé
Gusti Allah. Aku kepeksa rembukan
karo kowé kaya wong kadonyaan,
wong sing sak tyara Kristen ijik enom
ing pengandel. 2-3 Aku kawit mbiyen
kepeksa ngekéki mérki marang kowé,
ora pangan sing atos, awit kowé durung
kuwat nampa kuwi. Wujuté tekan saiki

kowé ya durung kuwat, awit uripmu
kuwi ijik kaya wong kadonyaan. Lah nek
kowé ijik pada seneng meri lan tukaran
ngono, apa kuwi ora ngétokké nek
uripmu ijik manut tyarané kadonyaan?
4Wujuté énéng sing ngomong: “Aku
meélu Paulus” lan liyané ngomong: “Aku
melu Apolos.” Kuwi lak tyarané wong
kadonyaan ta?

5Dipikir para sedulur! Apolos kuwi
sapa ta lan Paulus kuwi sapa? Apa ora
namung peladéné Gusti Allah sing
nuntun kowé supaya bisa dadi wong
pretyaya? Awaké déwé iki namung
nyambutgawé nuruti kekarepané Gusti.
6 Aku sing nandur, Apolos sing nyirami,
nanging Gusti Allah déwé sing nukulké.
7Wong sing nandur lan wong sing
nyirami kuwi ora penting. Sing penting
ya Gusti Allah, awit Dékné sing nukulké.
8Wong sing nandur lan sing nyirami
kuwi tunggalé waé. Gusti Allah bakal
ngupahi siji-sijiné manut penggawéané
déwé-déwé. °Awaké déwé iki ngréwangi
sakpada-pada ing kerjanané Gusti. Lah
kowé kuwi dadi lemah sing digarap
Gusti.

Kowé kuwi uga omah sing didekké
karo Gusti. 1°Aku iki kenéng dipadakké
karo wong sing sangka kapinterané
Gusti dadi wong sing tukang nggawé
omah lan nggawé pondasiné, supaya
peladeén liyané bisa ngedekké omahé
nang sak nduwuré pondasi mau.
Nanging sapa waé sing ngedekké omahé
kudu sing ati-ati, tegesé kudu mulangi
sing bener. 11 Awit Gusti Allah déwé wis
netepké nek namung Gusti Yésus Kristus
sing dadi pondasiné omah mau. 12Ing
pondasi iki énéng sing bisa ngedekké
omah nganggo emas, selaka, watu
larang, kayu, suket garing apa dameén.
13 Apik-oraé penggawéané bakal ketara
mbésuk nek Kristus teka. Awit ing dina
kuwi penggawéané wong kabeh bakal
dijajal nganggo geni. Geni mau sing
bakal ngétokké apik-oraé penggawéané.
14Nek omah sing didekké sak nduwuré
pondasi mau diobong ora empan, wongé
sing ngedekké bakal nampa upah.

15Nanging nék omahé kobong, wongé
bakal kélangan upahé. Wongé déwé ya
bakal slamet, nanging kaya wong sing
dietokké sangka omah kobong kaé.

16Para sedulur, apa kowé ora ngerti
néek kowé kuwi omah panggonané
Gusti Allah, awit Roh Sutyi manggon
ing kowé? 17 Dadiné sapa sing ngrusak
omahé Gusti Allah, Gusti Allah déwé
sing bakal ngrusak wong kuwi. Awit
omahé Gusti Allah kuwi sutyi lan omahé
Gusti Allah kuwi ya kowé.

Aja pada sombong

18Para sedulur, aja sampek énéng
wong sing ngapusi awaké dekné déwé.
Nek nang tengahmu énéng sedulur
sing mikir nek nduwé kaweruh manut
tyarané kadonyaan, bén wong kuwi
dadi bodo waé, supaya bisa nduweni
kaweruh tenan. 19 Awit para sedulur,
sing dianggep kaweruh karo jagat, kuwi
malah dianggep bodo karo Gusti Allah.
Bab iki Kitab wis ngomongké ngéné:
“Wong-wong pinter dikala karo Gusti
Allah nganggo kapinterané wong-wong
mau déwé.” 20Nang Kitab uga énéng
tulisan liyané uniné ngéné: “Gusti
Allah mangerténi nék pikirané wong
pinter ora kanggo gawé.” 21 Mulané
para sedulur, aja sampek éneéng sing
ngegul-egulké salah-sijiné manungsa.
Sembarang kuwi kabeh wis dadi wekmu.
22Paulus, Apolos, Pétrus, jagat iki, urip
lan pati, jaman saiki lan uga jaman sing
bakal klakon, kuwi kabeh wis wekmu.
23Semono uga kowé kabeh wis weké
Kristus lan Kristus weéké Gusti Allah.

Peladén sing kenéng dipretyaya

IMulané para sedulur, awaké

déwé iki peladené Kristus sing
dipasrahi penggawéan ngabarké prekara
sing mauné disimpen karo Gusti Allah.
2Peladen sing dipasrahi penggawéan
kaya ngono kuwi kudu bisa barang siji
iki, yakuwi, kudu kenéng dipretyaya.
3Aku jan ora perduli tenan kepriyé kowé
apa wong liyané enggoné pada nganggep
aku. 4Aku déwé ya ora rumangsa

salah, nanging kuwi ora ngomongké
nek aku ora éneng kleruné. Gusti déwé
sing ngarani salah-benerku. >Mulané
kowé aja pada kesusu nyalahké, luwung
ngenténi mbésuk tekané Gusti waé.
Dékné sing bakal mbukak sembarang
sing saiki kasimpen ing atiné manungsa.
Kabeh wong bakal nampa pengaleman
sangka Gusti Allah manut penggawéné
déwé-déwé.

Kudu sing andap-asor

6Para sedulur, prekara-prekara kuwi
mau kabéh wis tak lakoni déwé, semono
uga Apolos, supaya kowé bisa niru
awaké déwé lan bisa ngerti apa tegesé
tembung: “Aja sampek ngliwati pituturé.”
Dadiné nang tengahmu ora énéng sing
bisa ngelem sijiné lan nyepelékké liyané.
7Sapa ta sing marakké kowé mikir
pinter ngungkuli liyané ngono? Apa
dudu Gusti Allah sing ngekeki kowé
sembarang sing ana ing kowé kuwi? Lah
kowé kok terus sombong ngono, kaya
sing ana ing kowé kuwi dudu pawehé
Gusti Allah waé.

8Para sedulur, pantyen, kowé mikir
nék wis ora butuh apa-apa meneh, kowé
mikir wis pepak ing sembarang. Saiki
kowé wis ora mbutuhké pitulungané
awaké déwé meneh, awit kowé mikir,
ing kasukman pangkaté wis duwur
banget kaya ratu. Pantyen, karepku
supaya kowé bisa duwur tenan pangkaté
ing kasukman, dadiné aku bisa
nyambutgawé bebarengan karo kowé.
9 Awit para sedulur, miturut pinemuku,
awaké déwé iki, sing dadi rasul, dikeki
pangkat sing endek déwé karo Gusti
Allah. Awaké déwé iki dadi kaya wong
sing nampa setrapan pati nang ngarepé
wong okeéh. Dadiné awaké déwé iki
dadi tontonané jagat, ya tontonané
para mulékat, ya tontonané manungsa.
10 Jalaran nglabuhi Kristus awaké déwé
iki dadi wong sing bodo, nanging kowé
dadi wong Kristen sing gedé kaweruhé.
Awaké déwé dadi wong tyilik, nanging
kowé dadi wong gedé. Kowé nampa
pengaleman, nanging awaké déwé

disepelekké. 11 Tekané saiki awaké
déwé ngrasakké ngelih lan ngelak lan
ora nduwé salin. Awaké déwé digebuki
lan awaké déwé ngalor-ngidul-ngétan-
ngulon kaya wong ora nduwé omah.
12 Awaké déwé kudu nyambutgawé abot
supaya bisa mangan. Nek awaké déwé
dipoyoki, awaké déwé malah mujéekké
sing apik. Nek awaké déwé disiya-siya,
awaké déwé sabar terus. 13Nek awaké
déwé diolok-olok, awaké déwé mbales
karo tembung alus. Pantyén, tekané
saiki awaké déwé namung dadi larahané
jagat. Awaké déwé dianggep dadi keseté
bumi.

14Para sedulur, enggonku nulis
marang kowé iki ora jalaran aku
kepéngin nggawé isinmu, ora, nanging
jalaran aku kepéngin mulangi kowé
kaya anak-anakku déwé sing tak
trésnani tenan. 15> Awit, senajana éwon-
éwon sing mulangi kowé ing dalané
Kristus, nanging bapakmu namung siji.
Ing Kristus aku iki dadi bapakmu, awit
aku sing nggawa kabar kabungahané
Gusti marang kowé. 1Mulané aku
ngomong marang kowé para sedulur:
mbok pada niru aku. 17 Mulané aku
ngongkon Timotius teka nang nggonmu.
Sak tyara kasukman Timotius kuwi
anakku déwé sing tak trésnani lan
sing temen ing Gusti. Timotius uga
sing bakal ngélingké marang kowé bab
pitutur-pitutur urutan ing sakjeroné
urip anyar iki, pitutur sing sangka Gusti
Yésus Kristus, sing tak wulangké nang
pasamuan-pasamuan nang endi waé.

18Nang tengahmu kono énéng wong
sing pada sombong, jalaran mikir nek
aku ora bakal teka nang nggonmu
menéh. 1°Nanging nék Gusti karep,
aku ora suwi menéh bakal teka nang
nggonmu. Dadiné aku bisa weruh déwé,
apa tembungé wong-wong sing sombong
kuwi énéng wujuté tenan. 20 Awit para
sedulur, wong sing dikwasani karo
Gusti Allah kuwi ora namung ketara
ing tembungé, nanging ing kekuwatané.
21Lah saiki karepmu kepriyé? Aku
kudu teka nyeneéni kowé apa teka

nganggo tembung alus kanggo ngétokké
katrésnanku marang kowé.

Sedulur sing klakuané ora pantes
kudu dietokké sangka pasamuan

1Para sedulur, aku pantyén wis

krungu nék nang tengahmu
éneng sedulur sing nduwé klakuan
sing ora pantes blas, ngungkul-ungkuli
klakuané wong sing ora ngerti Gusti.
Awit aku krungu nék sedulur kuwi turu
karo ibuné kuwalon. 2Senajan éneng
klakuan kaya ngono, kowé malah
pada sombong. Pantesé kowé pada
sambat lan wong sing nglakoni dosa
kaya ngono kuwi mbok etokké sangka
pasamuan. 3Nek kanggo aku, bener aku
ora kétok tyampur karo kowé, nanging
ing kasukman aku nang tengahmu.
Mulané, ing jenengé Gusti Yésus Kristus
aku wis ngekeki setrapan marang wong
sing nglakoni kaya ngono kuwi, ya
kaya nek aku nang kono waé. 4-5Kowé
kabeh nék pada ngumpul, bareng karo
aku sing uga ngumpul karo kowé ing
kasukman, nganggo pangwasané Gusti
Yésus, awaké déwé masrahké wong kuwi
marang Sétan, supaya kedagingané
dirusak, nanging nyawané bisa slamet
mbésuk nek Gusti teka.

6Para sedulur, ora pantes blas
enggonmu sombong. Klakuan kaya
ngono kok ora mbok garap? Kowé lak
pada ngerti ta nek ragi setitik kuwi
ngrageni gandumé kabeh? 7Mulané,
ragi sing lawas, yakuwi dosa, mbok
dibuwang, supaya kowé bisa kaya
gandum sing anyar, sing tus, sing ora
eneng raginé. Lan kowé ya pantyen kaya
ngono. Awit Kristus, Tyempéné Paskah,
wis dibeléh, supaya awaké déwé bisa
utyul sangka kwasané dosa. 8Mulané,
hayuk awaké déwé pada mangan
bebarengan, ora mangan roti sing
nganggo ragi lawas, yakuwi raginé dosa
lan ala, nanging hayuk pada mangan
roti sing ora eneng raginé, rotiné
kasutyen lan kabeneran.
9Para sedulur, nang layangku sing

ndisik aku wis ngomong, menging

kowé bebarengan karo wong sing laku
bédang. 1°Kowé mesti ya dunung nék
aku ora ngomongké bab wong sing ora
nurut Gusti, sing mata-duwiten, sing
tukang meres liyané lan sing nyembah
barang pepeteng. Awit semunggoné
kowé kudu ngedohi wong sing kaya
ngono kuwi, kowé ya kudu lunga sangka
jagat iki. 11 Nanging ora ngono, karepku
kowé aja bebarengan karo wong sing
ngakuné Kristen, nanging wujuté seneng
laku bédang, wong sing mata-duwiten,
nyembah brahala, nyatur ala, seneng
mabuk lan seneng nyolong. Kowé aja
sampek mangan bareng karo wong kaya
ngono kuwi.

12-13 Aku ora nyalahké wong sing nang
njabané pasamuan. Gusti Allah déwé
sing bakal nyalahké wong-wong kuwi.
Lak wis lumrah ta nek kowé nyalahké
wong nang njeroné pasamuanmu déwé.
Mulané, wong sing nglakoni ala kaya
ngono kuwi kudu dietokké sangka
pasamuan.

Aja nggolek bener nang
nggoné wong njaba

1Para sedulur, saiki énéng prekara

liyané. Nek énéng sakwijiné
sedulur nduweni répot karo sedulur
liyané, lah kok tegel-tegelé nggolék
pitulungan nang kruton sing ora ngerti
Gusti. Apiké prekara kuwi dirembuk
lan dirampungké karo sedulur-sedulur
sing nurut Gusti waé ta? 2Apa kowé ora
ngerti nek awaké déwé iki sing nurut
Gusti sing bakal ngrutu jagat iki? Lah
nék kowé sing kudu ngrutu jagat, mosok
kowé ora bisa ngurusi prekara sing kaya
ngono kuwi? 3Apa kowé ora ngerti nek
awaké déwé bakal ngrutu para mulékat.
Mosok kowé ora bisa ngrampungké
prekara-prekara sing gampang kuwi.
4Apa jalarané prekara-prekara kaya
ngono kok mbok pasrahké marang wong
sing ora gegayutan blas karo pasamuan
Kristen? 5Kowé jan ngisin-isinké banget!
Mosok nang pasamuan wong siji waé
ora éneng sing nduweni kapinteran
ngrampungké prekarané sedulur loro

mau. ®Lah kok sampek sedulur sing
sijiné nggawa sedulur liyané nang
kruton sing ora ngerti Gusti.

7Pantyen, nek nang tengahmu énéng
tunggal sedulur pada tukaran kuwi ya
wis kebatyut tenan. Kenéng apa kok ora
gelem nrima lan ngalah waé? 8Kowé
malah ngisin-isinké kumpulanmu déwé,
sing siji nggawé eleké liyané, iku karo
tunggal sedulur. 219 Apa kowé ora ngerti
nék Gusti Allah ora bakal mberkahi
wong sing nglakoni ala. Aja pada kléru
ngono. Wong sing klakuané ala, wong
sing nyembah pepeteng, wong sing laku
bédang lan wong sing laku homo, uga
maling, wong sing mata-duwiten lan
wong sing tukang mabuk, kabeh kuwi
ora bakal nampa berkah ing Kratoné
Gusti Allah, semono uga wong sing
seneng nyatur ala lan sing meres liyané.
pantyén, mbiyen kowé énéng sing
kaya ngono, nanging saiki uripmu wis
diresiki. Saiki kowé wis disutyekké lan
dianggep bener karo Gusti Allah, kuwi
sangka pangwasané Gusti Yésus Kristus
lan Rohé Gusti Allahé awaké déwé.

Badané awaké déwé
dikanggokké kanggo Gusti,
ora kanggo laku bédang

12Para sedulur, menawa nang
tengahmu éneng sing ngomong: “Aku
éntuk nglakoni sembarang.” Tembung
kuwi pantyen bener, nanging ora
sembarang apik kanggo kowé. Pantyén
aku éntuk nglakoni apa waé, nanging
aku emoh dadi slafé apa-apa. 13Kanggo
mbenerké klakuan sing ora apik uga
énéng sing ngomong: “Pangan lak
kanggo weteng ta lan weteng kuwi lak
kanggo pangan ta?” Kuwi ya bener,
nanging pangan lan weteng kuwi
bakal dirusak karo Gusti Allah. Badan
kuwi ora kanggo laku bédang, nanging
kanggo nuruti kekarepané Gusti lan
Gusti ya gelem nganggokké badan mau.
14Gusti Allah wis nangéké Gusti Yésus
sangka pati, semono uga Gusti Allah
bakal nangeké badané awaké déwé
nganggo pangwasané.

15Para sedulur, apa kowé ora ngerti
nék badanmu kuwi pérangané badané
Kristus? Apa ya pantes nek aku njikuk
pérangané badané Kristus terus tak
dadékké pérangané badané sakwijiné
lonté? Ya ora ta! 16 Apa kowé ora ngerti,
nek kowé turu karo lonté badanmu kuwi
terus dadi siji karo lonté mau. Nang
Kitab ya wis ketulis ngéné: “Wong loro
kuwi bakal dadi badan siji.” 17 Nanging
sapa gandéngan karo Gusti Yésus, sak
tyara kasukman wong kuwi dadi siji
karo Dekné.

18 Mulané para sedulur, laku bédang
kuwi diedohi! Dosa liya-liyané sing
dudu laku bédang kuwi ditindakké
sak njabané badan, nanging wong sing
laku bédang kuwi ngrusak badané
déwé. 19 Apa kowé ora pada ngerti nék
badanmu kuwi dadi panggonané Roh
Sutyi? Gusti Allah sing ngekéki Roh
Sutyi iki marang kowé. Kowé kuwi wis
dudu wékmu déwé, nanging kowé wis
weké Gusti Allah. 20Dekné wis nuku
kowé lan regané sing larang wis dibayar.
Mulané para sedulur, badanmu kuwi
mbok dikanggokké kanggo ngluhurké
Gusti.

Urutan kanggo wong sing bebojoan

7 IPara sedulur, saiki aku arep
ngrembuk bab prekara-prekara sing
mbok tulis nang layangmu.

Pantyén apik nék wong lanang ora
nduwé bojo. 2Nanging jalaran panggoda
laku bédang gedé banget kanggo wong
lanang lan wong wédok, mulané apiké
nek saben wong lanang nduwé bojo
déwé lan saben wong wédok uga nduwé
bojo déwé. 3Saben wong lanang kudu
netepi kuwajibané marang bojoné lan
semono uga saben wong wédok marang
sing lanang, dadiné sing siji nggawé
maremé atiné liyané. 4Wong wédok ora
kenéng ngwasani badané déwé, nanging
sing lanang. Semono uga wong lanang
ora keneng ngwasani badané déwé,
nanging sing wédok. 5Kowé ora kenéng
ngemohi sakpada-pada, kejaba nek pada
karepé nggawé waktu kanggo pandonga.

Sakwisé kuwi ya kudu tyampur menéh,
supaya ora tiba ing panggodané Sétan,
jalaran ora kuwat menggak kepénginé.

6 Aku ngomong kabéh kuwi marang
kowé ora kanggo ngekéki pernatan, ora,
nanging malah kanggo ngepénakké.
7Nék kanggo aku, kepénginku kabeh
wong bisaa kaya aku. Nanging saben
wong nampa paweh séjé-séjé sangka
Gusti, sing siji iki, sing liyané kaé.

8Kanggo wong-wong sing durung
omah-omah lan para randa, apiké nék
terus ijen waé kaya aku iki. “Nanging
nék kowé ora kuwat menggak karepé
badanmu, apiké ya ngepék bojo
waé, tenimbang ora kuwat menggak
kepénginé.

10Kanggo wong sing wis omah-omah
Gusti nduweéni tembung iki lan iki dudu
tembungku déwé: “Wong wédok sing
wis kawin ora kenéng megat bojoné.”
11Nek wong wédok mau meksa megat
sing lanang, wong wédok kuwi ora
keneng kawin menéh. Nék kepéngin
omah-omah ya kudu balén waé karo
bojoné. Semono uga, wong lanang ora
kenéng megat bojoné.

12Kanggo prekara liya-liyané, aku,
dudu Gusti, nduwé tembung iki: nek
eénéng wong Kristen lanang nduwé
bojo sing ora pretyaya, nanging gelem
bebarengan terus karo dékné, wongé
ya aja dipegat. 13Uga nek énéng wong
Kristen wédok nduwé bojo wong
sing ora pretyaya, sing gelem urip
bebarengan karo dekné, wong Kristen
wédok mau ya ora keneéng megat
sing lanang. 1¥Wong lanang sing ora
pretyaya mau ketampa karo Gusti Allah,
jalaran dekné dadi bojoné wong wédok
sing pretyaya. Semono uga, wong wédok
sing ora pretyaya bisa ketampa karo
Gusti Allah, jalaran dekné bojoné wong
lanang sing pretyaya. Nék ora ngono
anak-anaké mbarang ya dadi wong sing
ora pretyaya. Nanging saiki wujuté ya
ditampa karo Gusti Allah. 1>Nanging
nek sing ora pretyaya njaluk pegat ya
aja dipenggak. Nang kono wong Kristen
sing lanang apa wédok mau ora kepeksa

nggondeli. Gusti Allah manggil kowé
supaya uripmu tentrem, ora tyongkreh.
16 Awit kowé, sedulur wédok sing
pretyaya, kowé ya ora ngerti ta apa
bojomu bakal nampa Gusti apa ora. Lan
kowé uga, sedulur lanang, kowé apa ya
ngerti nék kowé bisa marakké bojomu
nampa Gusti?

Kaya mauné waé dongé nampa Gusti

17Para sedulur, apiké kowé ngono
waé manut kahanan pandumané Gusti
marang kowé, dongé kowé nampa Gusti.
Ya pernatan iki sing tak wulangké nang
pasamuan-pasamuan kabeh. 18Kanggo
ndunungké tembungku kuwi mau arep
tak keki tyonto saiki! Semunggoné
eneng sedulur sing dongé nampa Gusti
wis nglakoni sunat, sedulur kuwi wis
ora usah bingung arep ngilangi sunaté.
Semono uga, sedulur sing durung
nglakoni sunat dongé nampa Gusti,
sedulur kuwi wis ora usah bingung arep
sunat. 12 Awit para sedulur, nglakoni
sunat apa ora kuwi ora dadi sebab blas.
Sing penting déwé yakuwi, kabéh kudu
nuruti pituturé Gusti Allah. 20Saben
wong wis bén kaya mauné waé dongé
nampa Gusti. 21 Nek kowé mauné
slaf, ora dadi apa. Nanging nek kowé
éntuk kelunggaran dadi wong merdéka,
kelunggaran kuwi ya dikanggokké.
22 Awit, senajana wong slaf, nek wis
nampa Gusti ya dadi wong merdéka.
Semono uga wong merdéka, nék wis
nampa Gusti ya dadi peladéné Kristus.
23Para sedulur, kowé wis dituku lan wis
dibayar karo Gusti. Mulané kowé aja
dadi slafé manungsa menéh. 24Saben
wong bén kaya mauné waé dongé
nampa Gusti.

Urutan kanggo wong sing
durung omah-omah

25Para sedulur, kanggo wong sing
durung omah-omah aku ora nduwé
tembung apa-apa sangka Gusti, nanging
aku kepéngin ngekeki pinemuku
déwé marang kowé. Nanging, senajan
pinemuku déwé, ya kenéng mbok

turut, awit aku pretyaya nek Gusti sing
ngekeki kaweruh iki marang aku.

26 Miturut pinemuku, nék ngélingi
okeéhé kasusahan ing jaman saiki, apiké
nék wong lanang wis ora ngepék bojo
waé. 27 Nanging nek kowé nduwé bojo,
ya aja dipegat. Nek wis ora nduwé bojo,
ya wis aja nggolek liyané. 26 Nanging nek
kowé kawin ya ora dosa. Uga nék éneng
prawan ngepek bojo, kuwi ya ora dosa.
Aku namung kepéngin ngalang-alangi
kowé, supaya ora ngalami kangelané
wong sing omah-omabh.

29Para sedulur, karepku kuwi ngéné:
waktuné wis ora okéh. Mulané, wiwit
saiki, wong lanang sing nduwé bojo
uripé kudu dianggep kaya wong sing ora
nduwé bojo waé. 3°Wong sing tangisan,
digawé kaya sing ora sedi waé. Wong
sing pada bungah, digawé kaya sing ora
bungah waé. Wong sing tetuku, digawé
kaya sing ora nduwé apa-apa waé.
31Wong sing dodolan barang-barang
kadonyaan iki, digawé kaya sing ora
ketyentyang karo barang-barang iki.
Awit para sedulur, jagat sing kétok saiki
iki wis ndang ilang waé.

32Para sedulur, karepku kowé bisaa
urip tanpa sumelang. Wong lanang
sing ora nduwé bojo bisa mikirké
penggawéané Gusti lan kepéngin
ndadekké legané Gusti. 33Nanging wong
sing nduwé bojo kuwi kudu ngurusi
prekara-prekara kadonyaan iki, awit
wongé kepéngin nggawé legané atiné
bojoné. Mulané, wong sing nduwé bojo
kuwi angen-angené ya ketarik rana lan
ketarik réné. 34Lah wong wédok sing
wis ora nduwé bojo meneh lan botyah
wédok prawan sing durung nduwé
bojo bisa mikirké bab penggawéané
Gusti lan bisa masrahké nyawa-ragané
kanggo ngladéni Gusti. Nanging wong
wédok sing nduwé bojo mikirké prekara-
prekara kadonyaan, awit kepéngin
nuruti senengé atiné sing lanang.

35Para sedulur, enggonku mituturi
kowé ngono kuwi kanggo betyikmu
déwé, ora kanggo njiret kowé. Kanggo
aku sing penting déwé, bisaa kowé

pada nglakoni penggawéan sing betyik
lan sing bener, supaya uripmu bisa sak
kabéhé kanggo ngerjani penggawéané

Gusti.

36 Neék eneng wong tuwa rumangsa
salah marang anaké prawan, jalaran
mundak umuré lan kudu dikawinké,
ya kudu manut apa sing bener waé.
Ora dosa nek dékné ngawinké anaké.
37Nanging nék wis dadi karepé wongé,
tanpa énéng sing meksa dekné, ora
arep ngawinké anaké, dekné nduwé
kwasa nggawé putusan kuwi. Kuwi ya
ora kléru. 38Dadiné para sedulur, wong
tuwa sing ngawinké anaké wédok ya
apik, nanging wong tuwa sing ora
ngawinké anaké wédok luwih apik.

39Para sedulur, wong wédok sing wis
nduwé bojo kuwi nduwé kuwajiban
marang bojoné namung suwéné sing
lanang ijik urip. Nanging nék sing
lanang wis mati, wong wédok kuwi
kenéng kawin menéh karo sapa waé sing
disenengi, janji karo wong pretyaya waé.
40Nanging nek tak pikir, wong wédok
mau luwih kepénak nék ora nggolek
bojo menéh. Kuwi mau ya pinemuku
déwé, nanging aku pretyaya nek kuwi
tyotyok karo karepé Rohé Gusti Allah.
8 1Para sedulur, saiki aku kepéngin

ngomongké bab sesajéné brahala.

Pantyén bener sing diomong karo
wong-wong, jaréné pada ngerti nek
brahala kuwi sakjané ora énéng wujuté.
Nanging pangerti sing kaya ngono
kuwi namung marakké sombong. Sing
bisa mbangun kuwi namung katrésnan.
2Wong sing rumangsa ngerti kuwi
sakjané pangertiné durung apa-apa.
3Nanging wong sing trésna tenan
marang Gusti Allah, kuwi sing disenengi
karo Dekné.

4Mulané para sedulur, bab mangan
sesajéné brahala kuwi ngéné! Awaké
déwé iki ngerti nék brahala kuwi
sakjané barang sing ora énéng. Sing
éneng namung Gusti Allah déwé.
5Ya bener, nang langit lan nang bumi

Bab sajéné brahala

pantyén énéng sing dianggep jaréné
gusti allah-gusti allah. Kaya ngono
kuwi ya pantyén énéng okéh banget.
6Nanging kanggo awaké déwé namung
eneng Gusti Allah siji, yakuwi, Bapaké
awaké déwé sing nduwé pikiran nggawé
sembarang kabéh lan Dékné sing dadi
tujuané uripé awaké déwé. Kanggo
awaké déwé uga namung éneéng Gusti
siji, yakuwi, Gusti Yésus Kristus, sing
dikongkon karo Gusti Allah nggawé
sembarang lan Dékné sing marakké
awaké déwé bisa urip karo Gusti Allah.

7Nanging ora kabéh sedulur nduweéni
pangerti iki. Enéng sedulur sing
mbiyén-mbiyéné nyembah brahala lan
tekan sepréné nék mangan panganan
sing wis dipasrahké marang brahala,
mikiré brahala kuwi énéng kwasané
tenan lan mikiré panganan kuwi weké
brahala tenan. Lan jalaran wong kuwi
pengandelé ijik ringkih, dadiné nék
mangan panganan sing kaya ngono
mikiré kuwi marakké ala. 8Para sedulur,
panganan sing dipangan awaké déwé
kuwi ora nggawa awaké déwé nang
nggoné Gusti Allah. Nék ora mangan,
awaké déwé ya ora kélangan apa-apa,
nek mangan, awaké déwé ya ora éntuk
bati apa-apa.

9Sing penting kuwi awaké déwé
kudu ati-ati, supaya awaké déwé ora
ndadékké semplaké wong sing ijik enom
pengandelé, senajan awaké déwé iki
éntuk mangan sembarang. 1 Gampangé
omong para sedulur, semunggoné énéng
wong sing ijik enom pengandelé weruh
kowé, sing jaréné nduwé kaweruh, melu
mangan panganan sing wis dipasrahké
brahala, mesti wongé mau terus ora
wedi melu mangan panganan sing kaya
ngono, nanging atiné ora krasa kepénak,
awit dékné mikiré nggawé dosa.
11 Dadiné jalaran sangka kaweruhmu,
sedulur sing enom pengandelé kuwi dadi
semplak. Lah mangka Kristus mati uga
nglabuhi sedulur kuwi. 12Tibaké kowé
nggawé dosa marang Kristus, awit kowé
nyemplakké sedulurmu sing ijik enom
pengandelé. 13Mulané, nek pangan